
Loof die Here met alles wat in jou is!
Liturgie

Votum en Groetseën

Ps. 48:1,5  

Geloofsbelydenis

Wet

Leerstellig H.K. So. 39

Ps. 119:1,2 

Gebed

Ps. 103:1,2 

Skriflesing en prediking 

Gebed

Liefdegawe

Ps. 150:1,3 

Seëngroet
Skets

Teks: Psalm 103:1,2
Onthou die groot dade van die Here, sodat jy kan loof

Ps. 103 is ‘n unieke lofpsalm.  Geen versoek word tot die Here gerig nie.  Hy word uitsluitlik geloof vir wie Hy is en wat Hy doen.  Daarom dat Dawid homself daarop instel om dit wat die Here vir hom gedoen het,  te onthou en Hom daarvoor te verheerlik.  

Hoe baiekeer vergeet ons wat die Here vir ons gedoen het.  Om die Here te loof maak dat ons moet terugdink en nadink en onthou van al God se groot dade in ons lewens.

Lofprysing is om God groot te maak en jouself klein te maak

Loof beteken om Hom groot te maak.  Hy is is die gans Andere, die Heilige.  Om Hom te loof is om sy goddelike eienskappe en wesenskemerke te erken en te besef hoe anders Hy is as jy.  Daarom, wanneer jy God loof, besef jy hoe klein en swak jy is. Ware lofprysing stel jou in die regte verhouding tot God. Jy kom weer onder die indruk van jou totale afhanklikheid vanaf Hom.

Preek
Geliefdes in ons Here Jesus Christus

Daar is ŉ woord wat ons baie in die kerk gebruik, maar min van ons weet regtig wat ons bedoel wanneer ons daardie woord gebruik.  Ja, ons het so ŉ vae aanvoeling van die betekenis van die woord, maar ek het al vir baie mense gevra wat die woord beteken, en min kon regtig vir ŉ my bevredigende antwoord gee.  Dit is die betekenis van die woordjie loof.
Ons gebruik hierdie woord in verskillende vorme.  Ons sê ons loof die Here wanneer ons in ons gebede en liedere ŉ sekere ding doen. Ons kan ook sê dan lof aan die Here toebring.   Ons praat soms van lofprysing wanneer ons ŉ lofpsalm tot eer van die Here sing... ...  
Maar presies wat doen ons as ons sê dat ons die Here loof?

Ek herhaal: wat doen ons wanneer ons die Here loof?
Soos ek reeds gesê het, ek het al vir baie mense gevra wat ons doen wanneer ons die Here loof.  Die mees algemene antwoord wat ek kry is dat mense sê dat wanneer ons die Here loof, ons Hom dank vir alles wat Hy vir ons doen.

Maar dit is nie reg nie.    Wanneer ons dankie sê vir alles wat die Here vir ons doen, dan is ons nog nie besig met lofprysing nie, dan is ons besig met danksegging. Daar is ŉ verskil tussen lofprysing en danksegging.
Gemeente,  Psalm 103 begin met die woorde: “Ek wil die Here loof, met alles wat in my is, wil ek sy heilige Naam loof.  Ek wil die Here loof en nie een van sy weldade vergeet nie.”

Psalm 103 sluit af met die volgende woorde: “Loof die Here, magtige engele wat sy opdragte uitvoer, sy bevele gehoorsaam. 21﻿Loof die Here, alle hemelwesens wat Hom dien en sy wil doen! 22﻿Almal wat deur Hom geskep is, loof die Here op al die plekke waar Hy heers! Ek wil die Here loof!

Duidelik is Psalm 103 ŉ lofpsalm.  Kom ons kyk wat ons vanuit Psalm 103 oor lofprysing en toe toebring van lof aan die Here kan leer...
In ŉ sekere sin in Psalm 103 ŉ redelik unieke psalm: .  Lees ons die psalm dan val dit op dat geen versoek tot die Here gerig word nie.  Daar is geen petisie om hulp, geen smeking na verlossing óf bystand nie.  

Nee, Ps 103 is uitsluitlik ‘n lofpsalm.  

· God word geloof vir wie Hy is, 

· wat Hy in die verlede gedoen het, 

· in die hede steeds doen, 

· en in die toekoms ook sal doen. 

Kom ons kyk vervolgens na elkeen van hierdie sake waarvoor God geloof word.
In die eerste plek, God word geloof vir Wie Hy is.

Broers en Susters, wanneer ons uit Psalm 103 probeer vasstel wie God is, probeer ons nie vasstel wat sy Naam is nie.  Ons weet wie Hy is.  Hy is die God wat ŉ verbond met ons opgerig het om ons God te wees.  Daarom, as ons probeer vasstel Wie Hy is, probeer ons vasstel watter eienskappe Hy het.  Ons probeer vasstel hoe sy karakter is.

Vanaf vers 6 tot 10 noem die digter van Psalm 103 verskeie karaktereienskappe van die Here.  Hy sê dat die Here 
· geregtigheid en reg laat geskied.  
· Die Here maak Homself bekend.  

· Hy is barmhartig en genadig.
· Hy is lankmoedig en vol liefde.
· Hy bly ons nie ons sonde toereken nie.
Wanneer ons sê dat die Here geregtigheid en reg laat geskied, dan beteken dit dat die Here regverdig is.  Hy is nie ŉ onregverdige God nie.  
Ons weet wat onregverdigheid is.  Ons beleef dit elke dag.  Elkeen van ons het al onregverdige behandeling ervaar. In die wêreld daarbuite ervaar baie van ons vandag regstellende aksie as baie onregverdig.  Ons 
· kry nie werk nie.  
· Ons kry nie die bevordering wat ons behoort te kry nie.  
· Ons kinders kry nie beurse of studietoelating nie.  
Kortom: dit is nie lekker om onregverdig behandel te word nie.

Maar daar is ook ŉ ander kant van die munt.  Ons deel net so maklik onregverdige behandeling uit.  Ons trek so maklik ander voor wat nader aan ons staan.  Voorwaar, ons leef in ŉ stukkende wêreld waar daar maar min regverdigheid is.
Hierteenoor stel Psalm 103 dat ons God ŉ regverdige God is.  Watter wonderlike, maar ook skrikwekkende wete is dit nie om te weet ons God is ŉ regverdige God nie!  Hy duld nie onreg nie.  Hy vertoorn Hom oor onreg.  Hy straf onreg (ook die onreg wat ons pleeg) en stel dit op sy tyd reg.  Die onreg wat Hy nie nou al in hierdie wêreld straf en regstel nie, sal Hy eendag regstel wanneer almal van ons voor sy regverdige regterstoel moet verskyn... ...  
ŉ Tweede karaktereienskap van die Here is dat Hy Homself bekendmaak.
Geliefdes, God het alles reg, regverdig en volmaak geskape.  Dit is ons, die mens, wat teen God in opstand gekom het en alles in sonde gedompel het.  God kom Homself so teruggetrek het dat ons nooit iets van Hom sou weet nie.  Dit was sy reg en Hy sou nie verkeerd wees om dit te doen nie.
Hoe skrikwekkend sou die lewe dan nie gewees het nie.  Om net die onregverdigheid van die sonde in hierdie lewe elke dag te ken, en nie te weet daar is ŉ regverdige Regter nie!  Hoe hopeloos en donker sou ons lewens nie wees nie!
Maar God het gekies om Homself nie eenkant te hou nie. Hy het gekies om Homself aan ons bekend te maak.  
· Eeue gelede het Hy Homself deur profete laat praat.  

· Toe het Hy self met ons kom praat in die Persoon van sy Seun Jesus Christus.  

· Vandag het ons dit wat Hy aan ons bekend gemaak het in sy Woord, die Bybel.

Nou weet ons van Hom.  Ons weet Hy regeer. Ons weet Hy laat hierdie stukkende wêreld (wat onsself veroorsaak het) afloop en op sy tyd gaan Hy alles nuut maak.  Ons weet Hy is barmhartig, genadig, lankmoedig en vol liefde, asook dat Hy ons wat in Jesus Christus glo se sonde ons nie toereken nie.  Ons weet dit alles omdat Hy dit vir ons gesê het.  

En Hy het dit nie net aan ons gesê nie.  Sy optrede in die verlede bewys dit. Laat ons daarom terugkyk na wat God in die verlede gedoen het.  Dawid kyk ook immers in Psalm 103 terug en 
in die tweede plek, loof Hy God vir wat Hy in die verlede gedoen het.

Wat het God in die verlede vir Dawid gedoen?
In verse 2-5 sê Dawid dat die Here 

· sy sonde vergewe het,
· sy siekte genees,

· hom gered het van die graf,

· hom met liefde en ontferming gekroon het,

· hom die goeie in oorvloed laat geniet het.

Gemeente, ons weet waarvan Dawid hier praat.  Ons ken van die sondes wat hy gepleeg het: owerspel, moord en hoogmoed.  Maar ons ken ook God se vergifnis aan Dawid toe Dawid opregte berou gehad het.  Die Here het Hom vergewe.

Dawid was daarby verskeie kere in uiterste doodsgevaar het die Here het hom telkemale gered.  Dawid het God se goedheid en liefde en ontferming in oorvloed geniet.

Net soos die Here nie Dawid se sonde teen Hom gehou het nie, so hou die Here ook nie ons sonde teen ons wanneer ons ware berou het nie. Ja, as regverdige God straf Hy ons sonde.  Maar Hy straf ons nie meer nie.  Hy het Jesus Christus vir ons sonde gestraf deur Hom aan die kruis vir ons te laat sterf!  Nou is ons wat in Hom glo se sonde vergewe en dink God nie meer daaraan nie!

In verse 11-13 word beskryf hoe die Here ons sonde vergewe en ons amper letterlik kroon met liefde en goedheid. Daar staan: 
10﻿Hy handel met ons nie na ons sondes en vergeld ons nie na ons ongeregtighede nie.

11﻿Want so hoog as die hemel is bo die aarde, so geweldig is sy goedertierenheid oor die wat Hom vrees.

12﻿So ver as die ooste verwyderd is van die weste, so ver verwyder Hy ons oortredinge van ons.

13﻿Soos ’n vader hom ontferm oor die kinders, so ontferm die Here Hom oor die wat Hom vrees.

Hoor weer:  So ver as die ooste van die weste verwyder is, so ver verwyder Hy ons oortredinge van ons!
Soms hoor ons mense sê: “Ek sal vergewe maar nooit vergeet nie.”  'n Persoon wat so praat verstaan nie die begrip vergiffenis nie. As iemand waarlik vergewe word, word daardie persoon totaal en al van sy/haar skuld kwytgeskeld.

In Ps 103 leer ons wat vergiffenis is.  In Ps 103 sê die Here dat Hy mense se skuld so ver van hul wegvat soos die Ooste van die Weste verwyder is.  Kom ons dink vir 'n paar oomblikke hieroor na. 

Daar is 'n baie spesifieke rede waarom die Heilige Gees die digter van Psalm 103 gelei het om te sê dat die Here ons sonde so ver verwyder soos die Oos te van die Weste, en nie die Noorde van die Suide nie! Anders as Noord en Suid kan Oos en Wes nooit by mekaar uitkom nie.  

Hou jy aan om Noord te loop gaan jy een of ander tyd by die Noordpool uitkom.  Daar kan jy nie aanhou Noord loop nie en begin jy Suid loop.  Heel anders is egter as jy aanhou Oos of Wes loop.  As jy Oos loop en in daardie rigting volhou, sal jy altyd aanhou Oos loop.  Dieselfde as jy aanhou Wes loop – as jy in hierdie rigting aanhou bly loop, sal jy nooit op 'n stadium Oos begin loop nie.  Oos en Wes is oneindig ver uit mekaar uit.

Nou, net so oneindig ver as Oos en Wes van mekaar verwyder is, so ver verwyder die Here ons sonde van ons wanneer Hy ons vergewe.  Wanneer die Here vergiffenis skenk kom ons en ons sonde nooit weer by mekaar uit nie!   So maak die Here met enige sonde waarvoor ons vergiffenis ontvang – ook die ergste sonde waaraan jy moontlik kan dink.
Broers en Susters, in en deur Jesus Christus het die Here ons wat in Hom glo hierdie totale vergiffenis bewerk.  Hy hou ons sonde nie meer teen ons nie.  Hy handel nie meer met ons volgens ons sonde nie.

En wanneer die Here ons sy vergiffenis geskenk het, dan kan ons op sy sorg en bystand en goedheid elke dag reken en ook in die toekoms reken.
Dawid het dit geweet en ervaar, daarom dat Hy 
in die derde en vierde plekke in Psalm 103 die Here loof vir sy bystand en sorg elke dag, en ook nog vir elke dag wat kom.
Hoor wat sê hy 

· in vers 3: die Here genees jou van siekte,
· in vers 4: die Here gee jou elke dag wat jy nodig het – die Here kroon jou met goedertierenheid en barmhartighede.

· In vers 13 – die liefde van die Here gaan elke dag met jou soos die liefde van ŉ vader met sy kind.  Die Here sorg dus elke dag vir jou soos wat ŉ vader sy kind versorg
· In vers 17 sê Dawid ook dat Hy weet dat die geregtigheid en liefde van die Here nie net vir jou is nie, maar ook vir jou kinders en weer hulle kinders.

Ja, ons God is ŉ God wat vir ons sorg.  Hy hou nie dinge teen ons nie.  Hy is veel groter as ons en help ons elke dag.  Vir die kleinste dingetjie in jou lewe, kan jy ook op sy bystand vertrou.

Waarlik, wat ŉ wonderlike, heerlike God het ons nie!
Geliefde, het jy nou al agtergekom wat lofprysing is?
Lofprysing is om na te dink en te onthou 1) Wie die Here is, 2) wat die Here in die verlede vir jou gedoen het, en 3) wat die Here vir jou in die hede en in die toekoms sal doen.
Ons dink na oor Wie Hy is, sodat ons opnuut ons plek voor Hom kan ken.  Dit is nodig, want ek en jy het ŉ groot probleem.  Dit is dat ons die Here as so maklik as vanselfsprekend in ons lewens begin aanvaar.  Dan begin ons dit as vanselfsprekend aanvaar 

· dat ek ŉ kind van die Here is,
· dat God my sondes moet vergewe,

· dat ek op God se goeie sorg moet kan reken,

· ja, dat dit met my eenvoudig móét goed gaan.

Om die Here as vanselfsprekend te begin aanvaar, is bitter gevaarlik.  

· Dit is immers nie vanselfsprekend dat Hy ons sonde moet vergewe nie.  Hy is ook ŉ regverdige God wat sonde moet straf.

· Dit is nie vanselfsprekend dat God vir my moet sorg nie.  Hy skuld my immers niks.  Ek doen inteendeel elke dag sonde teenoor Hom.  Hy kan my in die stukkendheid en ellende van hierdie bose wêreld laat vergaan – dit sal sy goeie reg wees.
Daarby, hoe maklik gebeur dit nie dat ons die Here wil begin manipuleer om te maak soos ons wil hê Hy moet maak nie.  En as dinge dan nie gebeur soos ons dit wou hê moes gebeur nie, dan raak ons bitter kwaad en opstandig of teleurgesteld in die Here.

Broer en Suster, sien jy wat doen lofprysing?

Lofprysing stel ons weer in die regte verhouding tot God.  Ons besef ons eie kleinheid.  Dawid sê in vers 13: ons is maar stof.  En teenoor ons eie kleinheid besef ons deur lofprysing weer God se ontsaglike grootheid.
Daarby laat lofprysing ons onthou wat die Here vir ons gedoen het. Ons sien God se sorg in ons lewens raak en ons erken dit.  
· Ons besef opnuut ons totale afhanklikheid van Hom.  
· Ons besef opnuut Wie Hy waarlik is – die groot en ontsagwekkende, regverdige, heilige God wat hemel en aarde geskape het en voor Wie almal in diepe eerbied en respek die knie moet buig. 

· Ons besef opnuut sy ontsaglike groot liefde aan en vir ons.  Hy is meer as net die heilige, ontsagwekkende God.  Hy is in Jesus Christus ook ons Vader wat ons onvoorwaardelik liefhet – maak nie saak hoe vuil en swak en siek ons van die sonde is nie.  Hy genees ons!
Waarlik wat ŉ wonderlike Wese is Hy nie – veel anders as ons wat swak en klein en nietige ou mensies is!

Aansporing

Broer en Suster, het jy opgelet hoe sluit Psalm 103 af.  Psalm 103 sluit af met ŉ oproep tot lofprysing.

Na Dawid se refleksie oor die groot dade van sy groot God, roep hy die hele skepping op tot lofprysing.  Die hemelwesens en die skepping moet God se lof nog verder laat uitkring sodat dit ‘n reuse koor word wat die heelal vul.  Enigiets minder as dit is God nie waardig nie.

Ons moet daagliks God se lof verkondig en so deel word van hierdie reuse koor...  

My klein stemmetjie - sal dit in hierdie massakoort gehoor word?  Ja, elke stem wat God loof, word nie net gehoor nie, maar vloei saam om juis hierdie massakoor tot God se eer te vorm. Sy heerlikheid en eer word so verkondig en daagliks meer gemaak. Daarom moet elkeen van ons (met alles wat ons is en het) ons lewe lank die Here loof.  Want ek is klein en swak en nietig, maar Hy, Hy is waarlik ’n wonderlike en ’n heerlike God!
AMEN

